
        
            
                
            
        

    
	Говийн догшин ноён хутагт Дулдуйтын Равжаа

	 

	БЯЦХАН ХӨВГҮҮНДЭЭ ЗОРИУЛСАН СУРГААЛ

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Эцэг эхийн махбодоос тасарсан 

	Элэг махны төрөл биш боловч 

	Энэ хойд хоёр насанд хуурмаг үгүй 

	Итгэлт багш минь мэдтүгэй, намайг! 

	Боловсроогүй нялх нярай үндэс мэт наснаас эхэлж 

	Болзоогүй хөнгөн зант, цусан амьсгал дэлгэрсэн идэр цаг

	Боольхой болон өдөр дунд хэлбэлзэх мэт хэрсүүжих нас ба 

	Бохир тахир, зөнөж мунан, өтөлж үхэх цаг хүртэл

	Даанч голт зүрхний дундаас үнэн бие хэлбэр 

	Дахин дахин өдөр, шөнө марталгүй 

	Хүний номыг хичээх нь ээ нь 

	Урьд урьдын хийсэн бүхэн

	Урам үгүй зүүд мэт өнгөрөөд 

	Сая саяын санаа явдал 

	Усны униар адил

	Улам улам барагдах үгүй ирэхэд цөхөгшин

	Хожим хожмоо зүрх үхэн

	Хүний аж төрөхөөс уйдав би.

	Анх цагт шударга хүний сайн журмыг дагаж

	Ашгүй хүний зэрэгт орж

	Ашиг хэргийг бодож

	Амрахгүй өдөр шөнө тоглов, унтав.

	Дотроо хөвхлөн арга башир үг, хар элдвийг судлавч

	Уяралт намар цагийн өвс мэт шарлаж

	Уйтгар их бие хүнд

	Ухаан молхи, явдал залхуу болоход

	Унтах идэх хоёрын завсар

	Урьдын явсныг санавал

	Улиг болсон хүний журам

	Мянган жилийн батгүйг мэдэв би

	Сайн хүний шударга журмыг

	Хожмын хүүхэд дагаж сурах нь бэрх буй заа

	Хэрэв нэгэн нь суравч

	Түүний сайныг бид хожим үзэлцэхгүй

	Хүүхэд тэдний өөр өөрийн аминд нь

	Тус болох сайн агсанжээ

	Хэн ч өөрийн энэ биеийг

	Нэг өдөр унаж хоцрон

	Хожим дахин ийм бие

	Олдох нь бэрхийг сонсвол

	Эрдэнэ адил хүний цогцыг

	Олох хэрэгтэй бөгөөтөл

	Түүний аргыг үйлдэлгүй, юуны төлөө

	Дэмий жаргалыг төдий чинээ хүсэв би

	Тавин жил амьд явж

	Эцгийн журмыг даган чадахаа мэдээгүй байж

	Зуун жилийн бодол болон

	Төөрөг явдал их болсон тэр минь

	Үхлээс айхгүй бага насны омог ажээ.

	Эдүгээ өглөө үдэш, өдөр шөнө

	Гэрт, хөдөө магадгүй

	Унаж хоцрох цаг хэзээ болов

	Энэрч өршөөгч эцэг тэнгэр адил

	Ачит багшийн сургасан тэр сая санаанд оров.

	Нийт нэгэн хэсэг бүрдэж яваад эвдэрч хоцрох

	Усны цэврүү адил хэврэг хүний бие

	Идэр насанд дуртаж байгаад

	Молхи болоход балран одох солонго адил

	Нүд тэргүүтэн эрхтэн цахилгаан мэт хурц байгаад

	Мартах насанд ором үгүй болох

	Ухаан билэг намрын үүлний цогц мэт цогцолж байгаад 

	Дайсан, хөвүүн хэн нь ч эдлэх болзоогүй эд 

	Хэдхэн сар ниргэлээд алга болох 

	Лууны дуу адил 

	Нэр цол алдраад

	Эзнээсээ төөрөлдсөн золбин нохойн зулзага мэт 

	Нөхөр түшиг огт үгүй ор ганцаар болох 

	Юм байтугай биеийгээ хорхой идэвч 

	Татаж авах арга үгүй 

	Шувууны чандрууг салхи авч одох мэт 

	Гагцхүү сүнс өндөр доор болзоогүй төөрч одох 

	Түүнийг сая саянаас сэтгэл минь дурсах болж 

	Нэгэн арга бодвол

	Арга нь бага наснаас их хэрэгтэй агсанжээ

	Эдүгээ нэлээд хождов би.

	Тийм боловч үдэш үхэх өвчинд

	Өглөө эм засал хэрэгтэй тул

	Нэгэн санаа олж аваад аглаг суухыг дурлана

	Даруй ачит аав ээжийн

	Холч ачтан багш тул

	Хүндлэх хэрэгтэйг сая мэдэв би.

	Амьдын жаргал хүний номууд 

	Хойдын жаргал тэнгэрийн номууд болох тул 

	Бага наснаас сонгож бодох хэрэгтэй 

	Дэмий хөгжин алиатах 

	Олон улсын далай дотор цэцэг мэт найгавч 

	Удалгүй мөс хөлдөх цаг адил 

	Сөнөж одох жам үзэгдлийг санаж 

	Авын хоморгоос амьд алдуулж гарсан гөрөөс мэтийг

	Сэтгэлд үлгэр аваад

	Хүний явдал, үгээс чухал цээрлэн

	Аглаг газар бодол болон суултай.

	 

	Биеийн цээрлэл хэмээвэл:

	Элдэв улстай нүүр учрах

	Нүдний дохио гар барилцах

	Хошуу холбох, гангалах явдлыг маш тэвч.

	 

	Хэлний цээрлэл хэмээвэл:

	Худал бардан хөөрөлхөх үг, хов зусар

	Баланга тэмцэл, самуун, олхио үгийг маш боо.

	 

	Сэтгэлийн цээрлэл хэмээвэл:

	Хар хор, атаа мөчөө, тэнэг мунхаг 

	Омог тачаал, урин хармыг зогсоож

	Хойдыг бодон алдрыг бүү эр

	 

	Үзлийн цээрлэл хэмээвэл:

	Сайн, муу, ноён, албат, олон улсыг

	Зөв бурууд гөрдөж санах

	Саваагүй шийдэмгий сэтгэлийг шууд тэвч

	Ганц өөрийн бие, хэлийг шүүмжил

	 

	Явдлын цээрлэл хэмээвэл:

	Хэрэгтэй, хэрэггүй олныг шүтэхийг цөөлж

	Аглагийн газар сэтгэл, суудлыг батал

	 

	Нөхрийн цээрлэл хэмээвэл: 

	Үнэн үгийг хөсөр орхин, биеэ өмөөрөх 

	Шударга хүнийг буруугаар үзэн 

	Үг тохуун, олзонд хунгасах 

	Өшигч харгай тийм улсаас дутаа

	 

	Орны цээрлэл хэмээвэл:

	Олдох үймээн үгүй болоод

	Асар холдоод дээрмийн гүйдэл болохгүй

	Идээн ундаа олдохын төдий 

	Тийм газар, цөөнөөр нутагла.

	 

	Бас ханилах нөхрийг хичээн 

	Ямагт санаа явдал нийлэх бөгөөд 

	Урвалтгүй урт зантай, үйлдвэр чадах 

	Усгал номхон, ам бөхтэй, хар үгүй 

	Хичээл ихтэй, үг авах, хүлцэнгүй зантай 

	Буянд дуртай, ачийг мэдэх 

	Тийм нөхөртэй ханилж явагтун.

	 

	Идээний цээрлэл хэмээвэл: 

	Асар хурц, асар шимгүй

	Махбодод хортой, амтаар хуурах хоол хийгээд 

	Согтуурах архи, бузар тамхи тэргүүтийг тэвчигтүн

	 

	Сэтгэлийн хичээл хэмээвэл: 

	Өдөр шөнө өөрийн сэтгэлд 

	Үйлийн үрийг гэрч тавин 

	Буян хилэнцийн авах гээхийг 

	Маш нарийн тоос мэт нягтал.

	 

	Амьдын хичээл хэмээвэл:

	Хойд хүний сайн муу

	Ямар заяатай болох нь

	Энэ хүний явдлаас болох тул

	Хожим авах өгөх хоёрыг

	Өр мэт хичээ

	Үхэхийн цагт, хэзээд

	Багшийн ачийг дотроо

	Дахин дахин дурсаж

	Хийсэн буянаа гэрчлээд

	Санаа амар, хурьцалгүй, шударгаар

	Сайн баатар ганцаар цэргийг дарах адил

	Самбаа авч мордогтун.

	 

	Цагийн хичээл хэмээвэл:

	Жаргав, зовов зүрх баатар

	Юу боловч өөрийн үйлэнд таньж, улам мэдэн

	Баярын царай, магнай нээж

	Ухаан тунх, хөлсийг гарган суутугай.

	 

	Би ч байтугай, харин урьдын сайн улсын 

	Журмыг алдруулан, үнэн үгийг тохуунд бодогч 

	Хүүхэд олон болжээ.

	Тэднээс нуухын тул энэ нэгэн бичгийг

	Нарийн бичиж бяцхан хөвүүн чамдаа өгөв

	Усны дотор бойжсон загасыг үлгэр авч

	Аавын ачийг ус гэж таниад

	Мөнхүү сургаалыг амталж

	Улмаар яван мянган хувилгаант луу болж

	Тэнгэрт хүрэхийн нэгэн санааг

	Ясанд хадаас шаасан мэт хадгал хэмээн

	Эцэг өвгөдийн шударга монгол мөн боловч

	Муу цагийн гамшигт уг хуучин журмаа алдаж

	Хятаджиж хоцорсон нэгэн монгол би бээр

	Манж улсын бичгийг үлгэр авч

	Эгэл ертөнцийн балар хар улсын ёсыг голдон

	Бяцхан хөөрхөн хөвүүндээ бичиж өгөв.

	 

	Түмэн түмэн насны өлзий хутаг орштугай!

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

